
EKUKUFOO 

GBƐTSƆƆMƆI NI AJƐ TSUIJURƆNAA AKƐ HA, KONI EWAJE NUMLI LOI JARAYELII BIBII LƐ NI 
AKƐNAKAI FEEMƆABAA NIYENII YI, NI AGBƐNƐ AKƐ BULE OHIA SHISHI. 

Wolo nɛɛ ni ji: “ Gbɛtsɔɔmɔ Ni Ajɛ Tsuijurɔnaa Akɛ Há, Koni Ewaje Nu Mli Loi Jarayelii Bibii Lɛ Ni Akɛ Nakai 
Feemɔ Abaa Niyenii Yi, Ni Agbɛnɛ Akɛ Bule Ohia Shishi'' lɛ ná enɔ kpɛlɛmɔ kɛjɛ maji ni fata “Niyenii Kɛ 
Okwaayeli Gbɛjianɔtoo” ni hɔ “Jeŋmaji Ekomefeemɔ Gbɛjianɔtoo”(FAO) lɛ shishi lɛ deŋ. Ni akpɛlɛ wolo 
nɛɛ nɔ yɛ faŋŋ mli akɛ jeŋŋ muu fɛɛ yelikɛbuamɔnɔ yɛ June, 2014. 

Nɔni sa kadimɔ waa yɛ SSF gbɛtsɔɔmɔ  wolo nɛɛ he ji akɛ, piŋmɔi ni nu mli loi jarayelii bibii ni yɔɔ jeŋ muu 
fɛɛ kɛ afii babaoo etsɔ mli koni ayɔsenaagbai ni amɛ kɛ kpeɔ lɛ jogbaŋŋ ni agbɛnɛ ana gbɛfaŋnɔ ni amɛ 
tsuɔ yɛ loo jarayeli fái srɔtoi ni yɔɔ amɛ maji lɛ amli lɛ hewɔ aŋma wolo nɛɛ. 

Yɛ jeŋ fɛɛ lɛ, eyɛ mli akɛ shika titri ni anááyɛ nu mli loi jarayeli mli lɛ jɛɔ nu mli loi jarayelii bibii lɛ aŋɔɔ 
moŋ, shi akpoo amɛ,ni asusuuu amɛ he be ni afeɔ yiŋkpɛi yɛ nu mli loi jarayelii fái srɔtoi lɛ mli lɛ. Shi yɛ 
enɛɛmɛi fɛɛ sɛɛ lɛ, amɛ tee nɔ amɛ fi shi ni amɛ kɛ ekáá etsu nii yɛ maji babaoo amli. 

Eyɛ mli akɛ loi titri ni anáá lɛ jɛɔ akutsei ni nu mli loi jarayeli bibii nɛɛ jɛ mli lɛ moŋ, shi bɔni akpoo amɛ 
afii ohai abɔ yɛ faŋŋ mli yɛ maji komɛi amli hewɔ lɛ, amɛ yaa nɔ amɛ yeɔ ohia, abuu amɛ, ashɔ adesai 
ahegbɛ ni amɛ yɔɔ akɛ amɛ ya amɛhiɛ yɛ shihilɛ kɛ agbɛnɛ amɛ kusumi mli lɛ yɛ amɛ deŋ. 

SSF gbɛtsɔɔmɔwolo nɛɛ haa wɔnaaakɛ maji ni fata FAO lɛ he lɛ eyɔse nɔni yaa nɔ lɛ,kɛ mɔdeŋ fɛɛ ni aabɔ 
koni ahá nu mli loi jarayelii bibii aná gbɛ he ni sa amɛ ekoŋŋ be ni loo jarayeli yaa hiɛ lɛ kɛ shika 
gbɛjianɔtoo mli. 

Bɔni afee ni mɔfɛɛmɔ anà gbɛfaŋnɔ jogbaŋŋ yɛ gbɛtsɔɔmɔ wolo lɛ mli hewɔ lɛ, Jeŋmaji Ekomefeemɔ kɛha 
nu mli loi nitsulɔi ayelikɛbuamɔ lɛ ji kui bibii lɛ ateŋ mɔ titri ni ye ebua yɛ nakai feemɔ mli. Yɛ anukwale 
mli lɛ,FAO kɛ UN fɛɛ ekpɛlɛ nɔ yɛ faŋŋ mli akɛ, akɛ gbɛtsɔɔmɔ wolo nɛɛ afee kaimɔnɔ kɛha Chandrika 
Sharma, ni no mli lɛ eji wolo ŋmalɔ kpanaa kɛha ICSF lɛ, kɛ agbɛnɛ humoko ni nu mli loi jarayelii bibii lɛ 
anitsumɔ hegbɛi lɛ ká etsui nɔ waa lɛ.Anako lɛ dɔŋŋ kɛjɛ beni Malaysia kɔɔyɔŋ lɛlɛ MH 370 lɛ laaje yɛ 
March,2014 lɛ. No mli lɛ ehiɛ gbɛ nɔ kɛ mli ya Mongolia kɛha FAO kpei ko ni ato he gbɛjianɔ koni ekɛ 
yelikɛbuamɔ ahá, kɛha gbɛtsɔɔmɔ wolo lɛ nɔkpɛlɛmɔ. 

Gbɛtsɔɔmɔ wolo lɛ hiɛ kukuji oha (100) ni ajara mli awo fái nyɔŋma kɛ etɛ (13) mli. Afo gbɛtsɔɔmɔ wolo 
nɛɛ nɔ kuku ni akɛ fee wolo nɛɛ. John Kurien ni fata mɛi ni to ICSF kuu lɛ shishi lɛ wo wolo nɛɛ feemɔ 
hewalɛ ehá kuu lɛ. Ni ekɛ aafee afii nyɔŋmai ejwɛ (40) etsu nii yɛ nu mli loi jarayelii bibii akutsei babaoo 
mli yɛ jeŋ fɛɛ titri lɛ Kerala ni yɔɔ India lɛ. 

HIƐKPAMƆ 

Ato SSF gbɛtsɔɔmɔ wolo lɛ shishi koni ekanya 1995 FAO jeŋba he mlai keha nu mli loi jarayeli yɛ gbɛ ni ja 
nɔ.Ewieɔ nu mli loi jarayelii bibii lɛahe kɛ agbɛnɛ hu nɔfɛɛnɔ ni hii kɛ yei ni tsuɔ lɛ feɔ koni amɛ nitsumɔ  lɛ 
ashwere . Nu mli loi ni anaa lɛ fá kpotoo jɛɔ nu mli loi jarayelii bibii lɛ aŋɔɔ, ni amɛ wolɛmɛi ni tsuɔ enɛ lɛ 
oha mlijaa 90 yɛ jeŋ fɛɛ. Nu mli loi jarayeliibibii lɛkɛ wooyaa akutseilɛ damɔshi kɛha mɛi ni ekolɛ 
amɛtsuuunitsumɔ kome aloo mɛi ni bɔɔ mɔdeŋ akɛ amɛtsake amɛhe kɛ wo shihilɛi srɔtoi amli, ni hefɛɛhe 
kɛ bɔni amɛtsuɔ enɛ he nii amɛhaa. Bei pii lɛ ejiweku nitsumɔ ni ehe shi waa yɛ amɛ akutsei lɛ amli. Ayaa 
nɔakpoɔ amɛ. Nu mli loi jarayelii bibii akutsei lɛ yaa nɔ amɛ yeɔ ohia yɛ gbɛi srɔtoi anɔ. Ebɛ mlɛo kraa 
akɛabaaya nɔ aye abuanu mli loi jarayelii bibii lɛ ni amɛdamɔ shi.Atsarayitsei, ni afee shigbɛlɛmɔ jogbaŋŋ 
dani anyɛ afee gbɛtsɔɔmɔ wolo nɛɛ. Ni bei fɛɛ bei lɛ amɛ jeɔ jeŋmaji adesai ahegbɛi lɛ yi amɛ haa. 

 

1. OTII NI MÁMƆ WƆ HIƐ 

Afee gbɛtsɔɔmɔ wolo nɛɛ, ni ehá nu mli loi jarayelii bibii: 

Awo jeŋ muu fɛɛ niyenii yibaamɔ hewalɛ  

Ni ekanya yelikɛbuamɔ ni ekɛ haa yɛ shika helɛtemɔ mli kɛ wɔ adesai awɔsɛɛ kpakpa namɔ yɛ jeŋ fɛɛ 

Ni ehá nu mli loi nitsumɔ lɛ ashwere yɛ shihilɛ kɛ shika gbɛfaŋ ni amɛle bɔni amɛ 

 baakwɛ amɛ nitsumɔ nɔ jogbaŋŋ 

Beni agbeɔ naa lɛ, esa akɛ gbɛtsɔɔmɔ wolo nɛɛ aha mɔfɛɛmɔ ana gbɛfaŋnɔ ni nu mli loi jarayelii bibii tsuɔ, 
yelikɛbuamɔ ni amɛ kɛ háá kɛ otii ni mamɔ amɛhiɛ. 

Dani abaanyɛ ashɛ otii nɛɛ ahe lɛ, esa akɛ awo adesai hegbɛi kɛ nitsumɔ hewalɛ. Esa akɛ awo akutsei ni 
nu mli loi jarayelii bibii yɔɔ mli lɛ hewalɛ, ni amɛ kɛ amɛhe awo yiŋkpɛi srɔtoi ni afeɔ lɛ mli, ni amɛ kɛ fɔ 
amɛ nɔ akɛ amɛ  baakwɛ amɛ nitsumɔ nɔ jogbaŋŋ. Gbɛtsɔɔmɔ wolo nɛɛ gblaa jwɛŋmɔ kɛyaa maji ni 
kpaako amɛ náá amɛ hiɛyaa lɛ ahiamɔnii anɔ titri , etsɔɔ naagbaini nu mli loi jarayelii bibii akutsei ni 
bɛyelikɛbualɔilɛ kɛkpeɔ kɛ amɛ he sɛɛnamɔ. 

 

2. ADEBƆƆ KƐ NIBII NI YAA NƆ 

SSF gbɛtsɔɔmɔ wolo lɛ ji suɔmɔ mli ni ajɛ akpa jeŋ shi, ni akɛ gbla mɛi ajwɛŋmɔ kɛya maji ni kpaako amɛ 
nàà amɛ hiɛyaa lɛ anɔ. Ato he gbɛjainɔ koni enyɛ ewie nɔfɛɛnɔ ni kɔɔ ŋshɔ kɛ nui krokomɛi amli loi 
anitsumɔ he. Ekɛ mɛi fɛɛ ni nu mli loi jarayeli ká amɛ tsui nɔ tamɔ INGOs, CSOs, NGOs, nikasemɔ kui srɔtoi 
kɛ aŋkroaŋkro nitsumɔi srɔtoi wieɔ.Gbɛi srɔtoi ni nu mli loi jarayelii bibii lɛtsɔɔ nɔ amɛ tsuɔ nii hewɔ lɛ, 
amɛ jeɔamɛyi ni amɛnaa amɛ akɛ amɛ nɔ bɛ. Yɛ ekomefeemɔ kɛ faŋŋ mli lɛ esa akɛ maŋ lɛ anyɛ atsɔɔ nɔni 
adamɔɔ nɔ atsɔɔ akɛ nu mli loi jarayeli ko ji bibioo, ni esa akɛ enyɛ edamɔ gbɛtsɔɔmɔ wolo nɛɛ nɔ, ni 
agbɛnɛ hu amɛ nyɛ amɛ tsɔɔ mɛi pɔtɛɛ ni abaanyɛ akɛɛ akɛ“amɛbɛ yelikɛbualɔ''lɛ,akɛ ni wolo nɛɛ wieɔ 
amɛ he titri lɛ. Atsɔɔ gbɛtsɔɔmɔ wolo nɛɛ shishi yɛ gbɛ ni kɛ maŋ mlai kɛ nitsumɔ he gbɛjiɛnɔtoo he mlai 
kpaa gbei. 

3. SHISHITOO MLAI KƐHÁ GBƐTSƆƆMƆ 

Gbɛtsɔɔmɔi nɛɛ damɔ shishitoo mlai nyɔŋma kɛ etɛ (13) nɔ. Amɛ damɔjeŋmajiadesai ahegbɛi 
taomɔniianɔ, nu mli loi jarayeli yɛ gbɛ ni ja nɔ taomɔnii, kɛ gbɛi anɔ ni akwɛɔ nii anɔ jogbaŋŋ, be mli ni 
asusuɔ kui ni bɛ yelikɛbualɔi ni akpoo amɛ kɛ agbɛnɛ hu niyenii falɛ ni sa ni abaaya nɔ aná lɛ nɔ. 

Shishitoo mlai nɛɛ ji: 

1. Adesai ahegbɛ kɛ woo 

2. Bulɛ kɛha kusumi 

3. Niamli ni ajieee 

4. Pɛpɛɛpɛ ŋmɛɛ yɛ bɔɔ su naa kɛ jalɛsaneyeli 

5. Jalɛsaneyeli kɛ pɛpɛɛpɛ ŋmɛɛ 

6. Niamlibimɔ kɛ he ni akɛ woɔ mli 

7. Mla nɔyeli 

8. Niŋ ni afeee kɛ teee 

9. Akuntaa ni aabu 

10. Shika helɛtemɔ, shihilɛ kɛ akutso mli kuramɔ 

11. Ni abaatsu nibii fɛɛ ahenii yɛ gbɛ ni mɔɔ shi nɔ. 

12. Shihilɛ he sɔi 

13. Omanye ni aaye yɛ shihilɛ kɛ shika helɛtemɔ mli 

 

4. TSAKPÁÁ NI EKƐ MAJI KROKOMƐI AMLAI YƆƆ 

Esa akɛ atsɔɔ SSF gbɛtsɔɔmɔ wolo lɛ shishi ni akɛ tsu nii jogbaŋŋ yɛ gbɛ ni kɛ hegbɛi kɛ gbɛfaŋnɔ ni esa akɛ 
atsu he nii yɛ majimaji amlaianaa lɛ akpa gbee, ni wɔjɛ wɔtsuiaŋ wɔjie bulɛ ni mli kwɔ kpo wɔtsɔɔ kpokpai 
kɛ jeŋmaji amlai lɛ ni wɔkɛ tsu nii. 

Gbɛtsɔɔmɔ wolo nɛɛ baanyɛ aye abua beni afeɔ tsakemɔi ni baaha awo mlai hee loo akɛ eko afata 
ememei lɛ ahe kɛ agbɛnɛ, gbɛtsɔɔmɔi ni akɛ haa kɛha nibii akudɔmɔi lɛ. Enɛɛmɛi fɛɛ sɛɛ lɛ, eka ba lɛ 
kɔkɔɔkɔ akɛ abaanu gbɛtsɔɔmɔi ni yɔɔ wolo nɛɛ mli lɛ shishi akɛ ebaa hegbɛi loo gbɛfaŋnɔ ni jeŋmajiamlai 
kɛ háá lɛ shi, aloo ni eha agbo nɔ toi. 

5. NƆYELI GBƐJIANƆTOO NI KWƐƆ NU MLI LOI JARAYELII BIBII KƐ AMƐ NIBII AKURAMƆ NƆ  

A. NƆYELI GBƐJIANƆTOO KPAKPA 

Nɔyeli gbɛjianɔtoo ni kwɛɔ nibii anɔ jogbaŋŋ lɛ ji nɔni haa ashɛɔ otii tamɔ: Shihilɛ kɛ shika kɛ kusumi 
hiɛyaa he,ni ehaa ayɔseɔ adesai ahegbɛi ni nu mli loi jarayelii bibii akutsei lɛ yɔɔ.Esa akɛ nitsumɔ mli 
hegbɛi ni akɛ baahá numli loi jarayelii bibii akutseilɛ afee nɔni sa yɛ hebuu gbɛfaŋ, pɛpɛɛpɛ ŋmɛɛ kɛ 
shihilɛ kɛ kusumi naa, kɛha nibii ni nu mli loi jarayelii bibii lɛ yɔɔ,hei ni ayaa woo yɛ,shikpɔji ni bɛnkɛ nui lɛ 
kɛ agbɛnɛ hukoi ni yɔɔ nui nɛɛ ahe lɛ. Esa akɛ agbla jwɛŋmɔ kɛya nitsumɔ mli hegbɛi ni akɛ haa yei lɛ anɔ 
jogbaŋŋ. Esa akɛ akadi nitsumɔ mli hegbɛi fɛɛ ni yɔɔ lɛ, aŋmala ashwie shi ni akɛ tsu nii.Dani abaafee enɛ 
lɛ, ebiɔ ni kɛ ebaahi lɛ adamɔ mla lɛ nɔ asusu mɛi lɛ akusumiloo woo yaa he mlai ni amɛ baasumɔ, kɛ 
agbɛnɛ, maŋ lɛ mli bii lɛ kɛ akutsei bibii lɛ ahe jogbaŋŋ. Esa akɛ akwɛ ni akɛ hegbɛi ni yei ená yɛ tsakemɔi 
ni afee yɛ mlai lɛ amli lɛ afata gbɛtsɔɔmɔi ni akɛ há yɛ kusumi naa lɛ he. Esa akɛ akadi nitsumɔini numli loi 
jarayelii bibii akutsei lɛ kɛ shikwɛɛbii lɛ tsuɔ koni amɛ hani nui srɔtoi ni yɔɔ amɛ shihilɛhei lɛ kɛ 
agbɛnɛ,ŋshɔ naa akutsei lɛ adamɔ shiekoŋŋ, abaa emli nibii ayi, abu he, ni afee ekome kɛ kura lɛ. Yɛ hei 
ni maŋ lɛ shikpɔji loo shikpɔŋ lɛ kɛ emli nibii yɔɔ ekudɔmɔ shishi lɛ, esa akɛ amɛ susu otii ni mamɔ mɛi lɛ 
ahiɛ ni kɔɔ shihilɛ kɛ shika kɛ agbɛnɛ shihilɛhei lɛ ahe titri yɛ akutsei ni nu mli loi jarayelii bibii lɛ kɛ tsuɔ nii 
aloo eyɔɔ amɛ kudɔmɔ shishi lɛ he jogbaŋŋ dani amɛ wo nitsumɔi ahe mlai. 

Akɛ gbɛŋmɛi ni mɔ diɛŋtsɛ aasumɔ akɛ ehala keha nu mliloi jarayelii bibii lɛ aloi mɔmɔ yɛ maŋ lɛ nui lɛ 
amli lɛ afata Article 6:18 ni yɔɔ jeŋba he mlai keha nu mli loi jarayeli yɛ gbɛ ni ja nɔ lɛ he.Yɛ nakai feemɔ 
mli lɛ, esa akɛ maŋ lɛ ahá gbɛtsɔɔmɔi. Akɛ nɔkwɛmɔnɔ lɛ, dani maŋ lɛ baa kpaŋ akɛ, ekɛ nibii ni eyɔɔ lɛ 
baaha mɛi krokomɛi lɛ, esa akɛ esusu gbɛfaŋnɔ ni nu mli loi jarayelii bibii akutsei lɛ yɔɔ yɛ mli lɛ he dá. 

Jarayelɔi krokomɛi yaa nɔ amɛ kɛ nu mli loi jarayelii bibii lɛ peleɔ amɛ shihilɛhei lɛ ahe, ni enɛ kɛ 
naataamɔi baa. Esa akɛ maŋ lɛ akwɛ ni ekɛ yelikɛbuamɔikrɛdɛɛ ahá nu mli loi jarayelii bibii lɛ, shi jeee ni 
ebaa jie amɛ yɛ amɛ shihilɛhei lɛkɛkɛ, aloo ebaaku amɛ nitsumɔ gbɛhamɔ he mlai lɛ mli aloo ni ebaatswa 
atsɛ afɔ po. Yɛ be mli ni amamɔɔ tsui wuji lɛ, esa akɛ maŋ lɛ abi niamli jogbaŋŋ ni efee niamlitaomɔ ni sa 
yɛ yelikɛbuamɔi aloo awui ni ebaaye nu mli loi jarayelii bibii lɛ he. 

Kɛji akɛ, akɛ nu mli loi jarayelii bibii lɛ miipele nii ahe lɛ, esa akɛ maŋ lɛ atsu he nii oya nɔŋŋ yɛ gbɛ ni haŋ 
afite shika babaoo, shi abaatsu he nii yɛ gbɛ ni mɔɔ shi nɔ, agbɛnɛ hu ni amɛ kɛ gbɛjianɔtoo ni mɔɔ shi 
tamɔ, nibii ni ashɔ yɛ amɛ deŋ lɛ anajiaŋtoo, kɛ ni aasaa,aloo ato nibii ni afite lɛ najiaŋ ekoŋ atsu nii. 

Mɛi ashihilɛhei ni ŋmɛɔ amɛ yɛ adebɔɔ naa oshrai aloo naataamɔi ni haa ayeɔ awui efa waa yɛ nu mli loi 
jarayelii bibii akutsei lɛ amli. Esa akɛ maŋ lɛ afee nɔfɛɛnɔ ni eenyɛ, koni hei ni afɔɔ woo yaa yɛ kɛ ŋshɔ naa 
shikpɔji lɛ adamɔ shi ekoŋŋ,be mii ni amɛ susuɔ woo yaa nibii ayibaamɔ he lɛ. Yɛ shihilɛi nɛɛ hewɔ lɛ,esa 
akɛ aná gbɛi ni aatsɔ nɔ aye abua mɛi ni ateɔ shi awoɔ amɛ adesai ahegbɛilɛ koni no ahá amɛ ná 
shidaamɔ ekoŋŋ ni agbɛnɛ lɛ, abule hiaŋ ni akwɛɔ yɛ yei anitsumɔ hegbɛi ni ashɔɔ yɛ amɛ deŋ lɛ shishi. 

B. NIBII AYIBAAMƆ KƐ ENƆ KWƐMƆ JOGBAŊŊ 

Esa akɛ aná gbɛjianɔtoo kɛha nibii ayibaamɔ yɛ be kplaŋŋ mli kɛhá,nu mli loi jarayeli nibii kɛ nitsumɔ yɛ 
gbɛ ni ja nɔ kɛ agbɛnɛ gbɛtsɔɔmɔi kɛ hegbei ni anáá yɛ nu mli loi jarayelii bibii mli lɛ ni akɛ baa tsu nii 
jogbaŋŋ. Hegbɛi ni aaná lɛ kɛ sɔi nyiɛ. Pɛpɛɛpɛ ŋmɛɛ yɛ nɔyeli hegbɛiamli lɛ biɔ ni agblaa jwɛŋmɔ kɛya 
nibii ayibaamɔ kɛ ekɛ nitsumɔ yɛ gbɛ ni ja nɔ lɛ nɔ. 

 Esaaa ni gbɛi ni nu mli loi jarayelii bibii tsɔɔ nɔ amɛ mɔmɔɔ loi lɛ feɔ nɔni baaye shihilɛhei lɛ aloo nibii 
krokomɛi ni bɛŋkɛ lɛ awui. Esa akɛ nɔyelii ni yɔɔ maji ni nu mli loi jarayelii bibii yɔɔ mli lɛ aye abua amɛ ni 
amɛnyɛ amɛ baa amɛ nibii ayi. Be mli ni maŋ nɔyelii nɛɛ toɔ nibii ahe gbɛjianɔ,amɛ susuɔ nii ahe, kɛ be ni 
amɛ kɛ gbɛtsɔɔmɔi hei haa kɛha nibii kuramɔ lɛ, esa akɛ amɛ ŋmɛ gbɛ koni akutsei nɛɛ kɛ amɛ he awo 
mli,ni amɛ kwɛ ni amɛ ka jie yei kɛ kui ni bɛ yelikɛbualɔi lɛ yɛ gbɛjianɔtoo lɛ mli. Yɛ maŋ fɛɛ mli pɛimɔ naa 
lɛ, esa akɛ maŋ lɛ awo mɛi lɛ hewalɛ ni amɛ kɛ amɛhe awo nɔyeli gbɛjianɔtoo lɛ mli. 

Esa akɛ maŋ lɛ ato gbɛjianɔ ko ni sa kɛhá nu mli loi jarayelii bibii lɛ akwɛmɔ,ekudɔmɔ Kɛ hiŋmɛi ni baa hi 
he (MCS) ni ewo nakai feemɔ hewalɛ. Esa akɛ maŋ lɛ kɛ fee oti ni ma ehiɛ akɛ ebaafite, eŋmɛŋ gbɛ, ni 
ebaa fo woo yaa gbɛi fɛɛ ni teɔ shi woɔ maŋ mlai kɛ fiteɔ nii lɛ sɛɛ. Ni esa akɛ nu mli loi jarayelii bibii lɛ afi 
MCSlɛ sɛɛ, kɛtsɔ nɔyelii lɛ atoi nɔ ni amɛ baa wo oya kɛji amɛ na noko ni baaye abua amɛ nitsumɔ lɛ.  

Maŋ lɛ atsɔɔ yɛ faŋ mli gbɛfaŋnɔ kɛ sɔi ni esa akɛ mɔfɛɛmɔ ni yɔɔ gbɛjianɔ too lɛ mli atsu, ni esa akɛ 
edamɔ maŋ mlai lɛ anɔ. Esa akɛ nu mli loi jarayelii bibii lɛaná najiaŋdaamɔlɔi yɛ akutsoŋ , maŋ kui ni he 
esa lɛ, kɛ kui krokomɛi lɛ ateŋ,ni amɛ ná gbɛfaŋnɔ yɛ yiŋkpɛi kɛ mlai fɛɛ ni abaawo lɛ mli bei fɛɛ bei. 

Koni akɛwo ekome ni afeɔ kɛ tsuɔ nii hewalɛ lɛ, esa akɛ maŋ lɛ kɛ nu mli loi jarayelii bibii lɛ afee ekome kɛ 
fi hii kɛ yei ni tsuɔ loi he nii, nibii ni amɛ feɔ dani anáá loi lɛ, kɛ be ni aná loo lɛ sɛɛ lɛ,koni amɛ kɛ amɛ 
nilee aye abua, ni agbɛnɛ huamɛtsɔɔ amɛ susumɔi kɛ nibii ni he hia amɛ. 

Esa akɛ maŋlɛ akwɛ ni ebu akutsei ni nu mli loi jarayelii bibii yɔɔ mli lɛ agboshinii lɛ ahe ehá amɛ, bei fɛɛ 
bei ni abaa tɛke amɛ husui lɛ, kɛ beni naagbai ni kɔɔ nu husui ahe kɛ nibii jaramɔ baaba lɛ. 

Esa akɛ maŋ lɛ atsi ehe yɛ mlai kɛ shika gbɛjianɔtoo ni baa ha mɛi kɛ amɛ he awo nu mli loi nitsumɔ lɛ mli 
tuutu, ni no há atee woo fe nine, koni akaye nu mli loi jarayelii bibii lɛ awui. 

 

6. HIƐYAA YƐ NITSUMƆMLI, NITSUMƆ NAMƆ KƐ NITSUMƆ NI BULƐ YƆƆ HE 

Dani Nu mli loi jarayelii bibii baaya amɛ hiɛ ni akwɛ nɔ jogbaŋŋ lɛ, ebiɔ ni agbla jwɛŋmɔkɛya efái lɛ fɛɛ nɔ. 
Esa akɛ maŋ lɛ awo hewalɛ ni akɛ shika afi gbɔmɔtsoŋ hewalɛ namɔ, wolo kasemɔ, woloŋ lee,elɛktrɔnik 
kɛ nitsumɔ, kɛ hesai krokomɛi lɛ asɛɛ. 

Esa akɛ maŋ lɛ ato gbɛjianɔ ehá nitsulɔi fɛɛ ni yɔɔ nu mli loi jarayelii bibii amli lɛ, kɛ há amɛ 
shweshweeshwe shihilɛ yɛ shika gbɛfaŋ. Ebiɔ ni maŋ lɛ afi gbɛjianɔ ni atoɔ kɛhá hiɛyaa yɛ shikatoo, shika 
faa, kɛ agbɛnɛ ŋshɔɔransi ni afeɔ lɛ mli lɛ, ni esa akɛ yei hu aná he sɛɛ. 

Esa akɛ mɛi fɛɛ ayɔse akɛ ato nibii fɛɛ ni kɔɔ nu mli loi jarayelii bibii lɛashika he lɛ he gbɛjianɔ jogbaŋŋ ni 
eji gbɛjianɔtoo niakpɛlɛɔ nɔ hu. 

Esa akɛ maŋ lɛ ato nitsumɔi ni sa he gbɛjianɔ ehà mɛi fɛɛ. 

Esa akɛ maŋ lɛ aya nɔ aye ebua mɛi, ni amɛ ya nɔ amɛ yɔse hegbɛi ni nu mli loi jarayelii bibii lɛ yɔɔ lɛ, ni 
amɛ kwɛ ni emli nitsulɔi lɛ aná shihilɛ kpakpa. Yɛ nibii fɛɛ ahe susumɔ, niamli ni ajiɛɛɛ kɛ shika he 
gbɛjianɔtoo ni yeɔ ebua naa lɛ, esa akɛ maŋ lɛ akwɛ ni nitsulɔi nɛɛ aná shika ni sa amɛ yɛ amɛ nitsumɔ lɛ 
naa, kɛshika ni akɛ jeɔ nitsumɔ shishi kɛ ekuramɔ. Maŋ lɛ kɛ yelikɛbualɔi krokomɛi lɛ akwɛ ni nitsulɔi nɛɛ 
aná hegbɛi krokomɛi kɛha skika námɔ. Niesa akɛ ato nibii ahe gbɛjianɔ bɔni baahá akutsei ni nu mli loi 
jarayelii bibii yɔɔ mli lɛ anitsumɔilɛ afee mlɛo kɛha amɛ. 

Gbɛfàà kɛha shika taomɔ ji nifeemɔ ko ni ebu. Esa akɛ maŋ lɛ ayoo nibii titri ni háá ni atɛkeɔ husui ni ayaa 
woo yɛ mli lɛ, kɛ nɔni jɛɔ mli kɛbaa lɛ,ni atsu he nii. 

Esa akɛ maŋ lɛ atsu nibii ni woɔ mɔ hela loo yeɔ awui yɛ nitsumɔ mli, nibii ni kɛ mɔ wala woɔ oshira mli kɛ 
agbɛnɛ hu nitsumɔ he mlai ni etsɔɔɔ mɔ he susumɔ lɛ he nii. Esa akɛ maŋ lɛ akwɛ ni efà mɔ nɔ ni anyɛɔ  
koni etsu nii kɛ agbɛnɛ hu nii ni atsuɔ kɛtoɔ nyɔmɔ najiaŋ lɛ shishi. 

Esa akɛ maŋ lɛ ahá skul yaa afee mlɛo, ni eto tsui kɛ nikasemɔ nibii ahe gbɛjianɔ, ni ekɛ tsɔɔ akɛ gbekɛbii 
awɔsɛɛ kpakpa namɔ kɛ amɛ woloŋ nikasemɔ he hia. 

Esa akɛ nu mli loi jarayelii bibii lɛ ashweshweeshwe shihilɛ kɛ amɛ hebuu kɛjɛɔ nitsumɔi mli oshrai ahe lɛ 
afata gbɛjianɔ fɛɛ ni atoɔ kɛhaa nu mli loi jarayelii akuramɔ lɛ ahe. 

Kɛ sane naataamɔi ni haa ayeɔ awui ba lɛ, esa akɛ maŋ lɛ abu mɛi fɛɛ ni nu mli loijarayelii bibii ká amɛ 
tsui nɔ lɛ adesai ahegbɛikɛ agbɛnɛ amɛ woo he. 

 

7. NI AHÁ JARA AHI HE, BENI AMƆMƆ LOI LƐ AGBENAA KE JARAYELI 

Esa akɛ mɔfɛɛmɔ ayoo nitsumɔi ni fá ni kwɛɔ koni anyɛ ahɔɔ loi lɛ, yɛ nu mli loi jarayelii bibii lɛ mli lɛ tsuɔ. 
Yɛ fá ni kwɛɔ koni ahɔɔ loi lɛ mli lɛ,yei tsuɔ nitsumɔi lɛ mli otu, ni esa akɛ mɛi fɛɛ akadi enɛ. 

Esa akɛ maŋ lɛ ahá shika ni akɛ mamɔ tsui kɛha nitsumɔ lɛ, gbɛjianɔ ni ato lɛ shishishitoo kɛ agbɛnɛ huni 
akanya, ni akwɛ ni fá ni kwɛɔ koni ahɔɔ loi lɛ adamɔ shi shiŋŋ. 

Esa akɛ agbla jwɛŋmɔ kɛya kui srɔtoi ni yɔɔ, ni kwɛɔ woo yaa, kɛ nu mli loi ahe nitsulɔi lɛ anɔ lɛnɔ. 

Ebiɔ ni aná gbɛi ni akɛ baafo nyɔmɔ ni abɔɔ yɛ nihɔɔmɔ mlilɛ sɛɛ, ni aha loi lɛ aná jara moŋ. 

Yɛ akutsei, kpokpai kɛ jeŋmaji ajaji anɔ lɛ, esa akɛ maŋ lɛ awo hewalɛ ni aye jalɛsane ni agbɛnɛ aka jie 
niamli hu yɛ nu mli loi jarayelii bibii  lɛ anibii ni amɛhɔɔ lɛ mli. Ni aawo hewalɛ ni akɛ maji krokomɛi aye 
nu mli loi he jara lɛ etsɔɔɔ akɛ mɛi ni bɛ nɔko tsɔ,shi nu mli loi nɛɛ he hiaa amɛ waa yɛ amɛ daagbi niyeli 
kɛ amɛ gbɔmɔtsoŋhewalɛ kpakpa namɔ mli lɛ apiŋ. 

Esa akɛ ajara sɛɛnamɔi ni anaa yɛ jara ni akɛ maji krokomɛi yeɔ lɛ yɛ jalɛ naa, ni anã gbɛi ni hi jogbaŋŋ ni 
abaatsɔ nɔ afo jaranɔ hiamɔnii ni adiɔ sɛɛ kɛ yaa woo fe nine ni yeɔ awui waa lɛ sɛɛ. 

Ebiɔ ni asusu shihilɛi, adesai ateŋ sharamɔ kɛ nibii krokomɛi ni sa hesusumɔ jogbaŋŋ lɛ he, ni adamɔ 
nomɛi anɔ beni awoɔ mlai kɛ beni atoɔ gbɛjianɔ koni akɛ yɔse piŋmɔi ni majimaji ateŋ jarayeli kɛbaa nu 
mli loi jarayelii bibii lɛ ashihilɛ, amɛ kusumi,niyenii ayibaamɔ kɛ daŋŋmaa nɔ lɛ ni afo sɛɛ kwraa. 

Esa akɛ maŋ lɛ akwɛ ni mɛi fɛɛ ni yɔɔ gbɛfaŋnɔ yɛ nu mli loi jarayelii bibii lɛ amli lɛ aná amaniɛbɔi ni sa, ni 
kɔɔ jarayeli he lɛ yɛ be ni sa mli. 

 

8. PƐPƐƐPƐ ŊMƐƐ YƐ BƆƆSU NAA 

Esa akɛ nu mli loi jarayelii bibii lɛ kɛ pɛpɛɛpɛ ŋmɛɛ yɛ bɔɔ su naalɛ afata gbɛi fɛɛ ni amɛtsɔɔ nɔ amɛyeɔ 
omanye lɛ ahe. Esa akɛmaŋ lɛ atsu esɔi fɛɛ ni damɔ adesai ahegbɛinɔlɛ he nii, ni agbɛnɛ hueha gbɛjianɔ 
kpakpai ni ato ahá yei lɛ atsu nii. 

Ebiɔ ni ato gbɛjianɔ pɔtɛɛ ko, ni akɛfo hiaŋkwɛmɔ ni akɛ shiɔ yei lɛ sɛɛ. Esa akɛ ahá pɛpɛɛpɛ ŋmɛɛ yɛ bɔɔ 
su naa ahe shi, kɛtsɔ nibii akudɔmɔ he gbɛjianɔtoo, mlai ni aawo kɛ agbɛnɛ ni aajaje nɔni kɛ yiŋtoi 
kpakpai nɛɛ kpááá gbee lɛ. 

Bɔni afee ni ana kɛji “mlai lɛ, nibii akudɔmɔ he gbɛjianɔtoo kɛ agbɛnɛ hunibii ni afeɔ koni ehá aná bulɛ 
kɛha yei, ni aŋmɛ pɛpɛɛpɛ yɛ bɔɔ su naa lɛ’’ mli tsu nii lɛ, esa akɛ aná gbɛjianɔtoo ko ni akɛ baatao mli. 

Esa akɛ aná ŋaatsɔi ni he hiá, ni agbɛnɛ huesa kɛha yei lɛ anitsumɔ. 

 

9. OSHARAI KƐ KƆƆYƆƆ TSAKEMƆI 

Esa akɛ, akɛ oyaiyeli kɛ hiɛdɔɔ awuu ashi kɔɔyɔŋ tsakemɔi. Ebiɔ ni agbala jwɛŋmɔ kɛya nu mli loi jarayelii 
bibii ni yɔɔ ŋshɔ kpɔi anɔ lɛ nɔ jogbaŋŋ. Ehe mli hia ni gbɛjianɔtoi lɛ fɛɛ afee ekome, ni akɛ tsu nibii fɛɛ 
ahe nii yɛ gbɛ ni mɔɔ shi nɔ. Esa akɛ atsɔ ŋaa kɛha he ni aatsake awo shihilɛi srɔtoi amli, nibii ashi ni aaba 
kɛ yelikɛbuamɔi ni akɛ baahá. 

Esa akɛ agbla mɛi fɛɛ ni kɛ osharai baa nu mli loi jarayelii bibii anɔ lɛ atoi.Ebiɔ ni asusu bɔni kɔɔyɔŋ 
tsakemɔi kɛ osharai srɔtoi lɛ nááloi ni amɔmɔɔ kɛ ejarayelii anɔ hewalɛ. Yɛ be mli ni atsuɔ osharai ni eba 
lɛ ahe nii kɛagbɛnɛ hu beni atoɔ nibii ni efite lɛ ahe gbɛjianɔ ekoŋŋ lɛ, esa akɛ oti lɛ afee akɛ:nibii 
baadamɔ enajiɛŋ anɔ ekoŋŋ fe tsutsu lɛ. 

10. NITSUMƆ HE MLAI NƆYELI, GBƐJIANƆTOI LƐ ANƆKWƐMƆ KƐ EKOME NI AAFEE 

Koni nu mli loi jarayelii bibii lɛ anyɛ aya amɛ hiɛ jogbaŋŋ lɛ, esa akɛ maŋ lɛ ana nɔ hewɔ ni esa akɛ aná 
nitsumɔi ahe mlai ni agbɛnɛ hu akɛ tsunii. 

Esa akɛ maŋ lɛ ato gbɛjianɔ ni ekwɛ ni akɛ tsunii, beni efeɔ nakai lɛ esa akɛ esusu nu mli loi jarayelii bibii 
lɛ kɛ nɔni amɛ tsuɔ kɛ kuraa shikpɔji ni bɛŋkɛ nui lɛ ahe lɛ he. 

Ebiɔ ni maŋ lɛ aná gbɛjianɔtoo ko ni baaha akɛ nitsumɔi he mlai ni kɔɔ ŋshɔ mli nibii ahebuu, shikpɔji anɔ 
nui srɔtoi lɛ kɛ agbɛnɛ shihilɛhei ni bɛŋkɛ nui ahe lɛ atsu nii. 

Esa akɛ nu mli loi jarayelii anitsumɔ he mlai lɛ afee nɔni baahá nu mli loi jarayelii bibii lɛ aná shihilɛ 
kpakpa wɔsɛɛ. 

Esa akɛ aná najiaŋdaamɔlɔi pɔtɛɛ ko ni akpɛlɛ amɛ nɔ yɛ nɔyelii hegbɛi lɛ kɛ nu mli loi jarayelii bibii lɛ 
akutsei lɛ amli. 

Esa akɛ kui fɛɛ ni nu mli loi jarayeli ká amɛ tsui nɔ lɛ afee ekome. 

Esa akɛ maŋ lɛ ahá amamɔ tsui, ni ajɛ nomɛi amli akudɔ nu mli loi jarayelii bibii lɛ jogbaŋŋ. Ehe mii hia ni 
jeŋmaji, kpokpai wuji kɛ kpokpai bibii lɛ kɛ amɛ he ashara koni no ahá nu mli loi jarayelii bibii lɛ adamɔ 
shi jogbaŋŋ.  

 

11. AMANIƐBƆI, NIAMLITAOMƆ KƐ MƐI NI AKƐAASHARA 

Yɛ faŋŋ mli lɛ, esa akɛ maŋ lɛ aná gbɛjianɔtoo kɛhá amaniɛbɔi anaabuamɔ ni he baa sɛɛnamɔ beni akpɛɔ 
yiŋ ni akɛ baakura nu mli loi jarayelii bibii lɛ anitsumɔi lɛ. Dani abaanyɛakpɛyiŋ ni ja lɛ, ebiɔ ni akɛ mɛi 
ashara ni aná amaniɛbɔi hu. Esa akɛ maŋ lɛ afee nɔfɛɛnɔ ni eenyɛ kɛ fo juu kɛ fɔ sɛɛ, aha ni afee nibii yɛ 
faŋŋ mli, ni agbɛnɛ hu kɛ naagbai ba lɛ esa akɛ ashwa mɛi ni kpɛɔ yiŋ lɛ. 

Yɛ nilee gbɛfaŋ lɛ, nu mli loi jarayelii bibii lɛ yɛ eko, amɛ háá, ni agbɛnɛ hu amɛ nááeko. Esa akɛamaniɛbɔi 
ni he hiaa kɛha nu mli loi jarayeli yɛ gbɛ ni ja nɔ kɛ nibii ayibaamɔ kɛha hiɛyaa anamɔ afee mlɛo. Esa akɛ 
ayoo nilee, kusumi, nifeemɔi kɛ agbɛnɛ tsɔji ni nu mli loi jarayelii bibii yɔɔ lɛ ni aŋmala ashwe shi. 

Esa akɛ maŋ lɛ aye abua nu mli loi jarayelii bibii akutsei lɛ - tritri lɛ shikwɛɛbii kɛ yei – ni woo yaa mli 
amɛnáá amɛ daŋŋmaa yɛ lɛ. Esa akɛ, akɛ hegbɛi ni sa ni anáá tamɔ: wiemɔ hegbɛi, hegbɛi ni anáá ni haa 
akɛ mɛi sharaa yɛ akutso mli kɛ agbɛnɛ hegbɛi ni anaa yɛ maŋ kɛ hei krokomɛi ni kwɔlɔ lɛ atsu nii kɛha 
amaniɛbɔi hamɔ kɛ ehemɔ. 

Esa akɛ maŋ lɛ kɛ shika afiniamlitaomɔi ni nu mli loi jarayelii bibiilɛ feɔlɛ sɛɛ,ni agbɛnɛ hu,ewo amɛ 
hewalɛ niamɛfee ekome kɛ bua amaniɛbɔi anaa, ni amɛ pɛi nibii amli jogbaŋŋ. 

Esa akɛ maŋ lɛ ahá afee shigbɛlɛmɔ jogbaŋŋ, yɛ be mli ni asusuɔ nibii srɔtoi ahe lɛ, ni no ahá mɛi ale gbɛi 
ni abaanyɛ atsɔ nɔ aha pɛpɛɛpɛ ŋmɛɛ ahi sɛɛnamɔi ni hii kɛ yei fɛɛ náá yɛ nu mli loi jarayelii amli lɛ. Koni 
ayɔse gbɛfaŋnɔ ni nu mli loi jarayelii bibii tsuɔ lɛ ni agbɛnɛ hu ahá mɛi babaoo ale niyenii mli hewalɛ ni 
anaa yɛ loi ayeli mli lɛ, esa akɛ maŋ lɛ awo mɛi hewalɛ ni amɛye nu mli loi kɛtsɔ mɛi ni heɔ lɛ ni aatsɔɔ 
amɛ nii lɛ nɔ. 

 

12. NI AAHÁ NYƐMƆI NI AYƆƆ LƐ AYA EHIƐ 

Esa akɛ ahá nyɛmɔi ni mɔ yɔɔ akɛ ekɛakpɛ yiŋ lɛ aya hiɛ. 

Ebiɔ ni maŋ lɛ ahá nyɛmɔi ni nu mli loi jarayelii bibii lɛ yɔɔ lɛ aya hiɛ koni no ahá amɛ ná hegbɛi ni baa yɛ 
jaji anɔ lɛ he sɛɛ. 

Ni aahá nyɛmɔi aya hiɛ lɛ jeee mokomenifeemɔ.Dani abaanyɛ aná hiɛyaa,ni aye omanye yɛ ekome ni afeɔ 
kɛkuraa nibii amli lɛ, ebiɔ ni aná nilee kɛ nyɛmɔi ni sa. 

 

13. NI AAWO EKƐ NITSUMƆ HEWALƐ KƐ HIŊMƐI NI AAHI HE 

Awo mɛi fɛɛ ni SSF gbɛtsɔɔmɔ wolo lɛ kɔɔ amɛ he lɛ hewalɛ ni amɛkɛ tsu nii. 

Jeŋmaji ekomefeemɔ lɛ kɛgbɛjianɔtoini kwɛɔ nibii nɛɛ anɔ lɛ afi maji ni mli sumɔ akɛ amɛkɛ gbɛtsɔɔmɔi 
nɛɛ atsu nii lɛ asɛɛ. 

Esa akɛ maŋ lɛ kɛ kui krokomɛi lɛ afee ekome kɛ gbla mɛi ajwɛŋmɔ kɛba gbɛtsɔɔmɔ wolo nɛɛ nɔ, ni 
amɛjara nɔni afee ekanemɔ mlɛo lɛ kɛ agbɛnɛ hunɔni atsɔɔ shishi kɛtee wiemɔi krokomɛi amli lɛ. 

Esa akɛ ayɔse nɔ hewɔ ni ehe mii hia ni hiŋmɛi ahi nibii anɔ lɛ. Esa akɛ mɛi ni nu mli loi jarayelii bibii lɛ 
akutsei lɛ ekpɛlɛ amɛ nɔ akɛ amɛ najiaŋdaamɔlɔi lɛ, kɛ amɛ he awo gbɛjianɔ srɔtoi ni atoɔ ni no baaye 
abua ni akɛ gbɛtsɔɔmɔ wolo lɛ atsu nii, ni agbɛnɛ hiŋmɛi ahi he lɛ mli. 

Yɛ gbɛjianɔ srɔtoi ni atoɔ keha jeŋ muu fɛɛ yelikɛbuamɔ lɛ, esa akɛ FAO lɛ awo efeemɔ hewalɛ ni efi sɛɛ. 

